
Галоўная ўнутрыпалітычная інтрыга апошніх дзён 
зьвязаная з маючым адбыцца 14 кастрычніка 
ў Менску "Эўрапейскім маршам". 9 кастрычніка 
ўлады дазволілі акцыю, але ня ў тым фармаце, які 
прапаноўвалі заяўнікі. Апазыцыю ня хочуць 
пускаць на Кастрычніцкую плошчу, дзе адбываліся 
пратэсты ў сакавіку 2006 году. У сваю чаргу, частка 
апазыцыянэраў лічыць зьдзекам дазвол 
мітынгаваць у нязручным месцы далёка ад 
гарадзкога цэнтру — як яны кажуць, "на сабачай 
пляцоўцы".

Зрэшты, на колькасьць удзельнікаў найхутчэй што 
паўплывае іншы чыньнік – тое, што перад акцыяй 
па ўсёй краіне пракацілася хваля арыштаў 
апазыцыйных актывістаў. Яны трапляюць за 
краты пераважна паводле стандартнага 
абвінавачаньня ў нецэнзурнай лаянцы. 
Назіральнікі называюць гэта "рэпрэсіўным ноў-хаў 
беларускіх сілавікоў". Тэрміны арыштаў невялікія, 
5-10 сутак, але гэтага дастаткова, каб 
нэўтралізаваць актывістаў на час акцыі, якая, 
паводле задумы ініцыятараў, мусіць 
прадэманстраваць жаданьне беларусаў бачыць 
сваю краіну паўнавартаснай часткай аб'яднанай 
дэмакратычнай Эўропы.

Абвешчаны апазыцыяй лёзунг унутрыпалітычнага дыялёгу дзеля эўрапейскай будучыні 
пакуль што, на думку аналітыкаў, павіс у паветры. Улада доўжыць рэпрэсіі і не выказвае 
ніякага жаданьня сесьці за круглы стол з палітычнымі апанэнтамі. Па-першае, гэта 
азначала б дэ-факта прызнаць іх паўнапраўнымі палітычнымі акторамі, а ня "купкай 
адмарозкаў", як сьцьвярджала дагэтуль афіцыйная прапаганда. Па-другое, пасярэднікі зь 
ліку апазыцыі наўрад ці дапамогуць наладзіць стасункі з Брусэлем, калі ўлада не пачне 
выконваць сфармуляваныя летась Эўразьвязам 12 умоў супрацы.

Між тым кіраўніцтва Беларусі па-ранейшаму разьлічвае абысьціся без дэмакратызацыі, 
зацікавіўшы ЭЗ энэргетычнай каапэрацыяй. На небясьпеку такога варыянту зьвярнуў 
увагу, выступаючы 11 кастрычніка ў Вільні на міжнароднай канфэрэнцыі "Адказная 
энэргетыка — для адказных партнэраў", намесьнік прэм'ер-міністра Чэхіі ў эўрапейскіх 
справах Аляксандар Вондра. Зь ягоных слоў, пры тым што леташнія ўмовы Брусэлю ня 

ПАЛІТЫКА
Беларусь зможа купляць 
расейскую зброю па 
ўнутрырасейскіх коштах

АФІЦЫЙНА
Улады дазволілі “Эўрапейскі 
марш”

АПАЗЫЦЫЯ
Улады размаўляюць 
і арыштоўваюць
Заклеім рот скотчам 

ЭКАНОМІКА
Беларусь стане марской краінай? 
15 кастрычніка ацяпленьне 
ў кватэрах ня ўключаць 

ГРАМАДЗТВА
Штрафы за піцьцё піва на вуліцы

КУЛЬТУРА
Беларускі „Кліп-маратон” 

---1---



www.Belarus-live.eu

выкананыя, "Лукашэнка разгульвае сваю энэргетычную карту, каб абысьці гэтыя 12 умоў. 
Вельмі трывожна, што ЭЗ пачынае разглядаць магчымасьці для супрацы".

Разам з тым, адзначаюць назіральнікі, днём раней на згаданай канфэрэнцыі 
Азэрбайджан, Грузія, Летува, Польшча й Украіна падпісалі міжведамаснае пагадненьне 
аб супрацы ў энэргетычным сэктары. Праект выглядае як рэалізацыя ідэі Балта-
Чарнаморскага калектара, вылучанай яшчэ ў 1990-х гадах апазыцыяй Беларускага 
народнага фронту. Цяпер праект, адной з мэтаў якога ёсьць аслабленьне энэргетычнай 
залежнасьці ад Расеі, зьдзяйсьняецца без удзелу Беларусі.

На думку аналітыкаў, кіраўніцтва краіны зь вялікім спазьненьнем асэнсоўвае ўсю 
небясьпеку такой залежнасьці. Заклапочанасьць гэтай праблемай выявілася на 
зладжанай 11 кастрычніка нарадзе з удзелам беларускага прэзыдэнта у пытаньнях 
пабудовы ўласнай АЭС. Са слоў Лукашэнкі, стварэньне ўласнай атамнай станцыі ёсьць 
безальтэрнатыўным варыянтам гарантыі нацыянальнай бясьпекі Беларусі. Кіраўнік 
дзяржавы адзначыў, што рашэньне аб будаўніцтве беларускай АЭС прадыктаванае не 
палітычнымі амбіцыямі, а неабходнасьцю гарантаваць энэргетычную бясьпеку краіны ва 
ўмовах вычарпаньня ўсясьветных запасаў газу і нафты, перабояў з пастаўкамі і ўсё 
большых цэнаў на энэргарэсурсы.

У той самы дзень беларуская дэлегацыя распачала ў Маскве перамовы пра пастаўкі газу 
ў 2008 годзе. Экспэрты прагназуюць вялікую імавернасьць новага абвастрэньня 
стасункаў на гэтай глебе між Менскам і Масквой. Раней беларускія прадстаўнікі ўжо далі 
зразумець, што ня згодныя з прапанаванай "Газпрамам" формулай разьліку цаны 
паставак. Беларускі бок мае намер змагацца за кожны цэнт цаны на газ, бо ўжо пры 
сёлетніх $100 за тысячу куб.м эканоміка краіны страчвае сама мала $1,5 млрд. З новага 
ж году кошт паставак можа скласьці, паводле прагнозаў, $120-150.

Тым часам падаражэньне энэрганосьбітаў ужо заўважна ўплывае на спажывецкі рынак. 
Адзначаецца паўзучы рост цэнаў у крамах, узьніклі цяжкасьці з набыцьцём таннага 
малака і сыру: на паліцы выстаўляецца пераважна прадукцыя дарагіх гатункаў. Гэта 
можа стварыць глебу для росту сацыяльнай незадаволенасьці. Апазыцыя, намацаўшы 
слабое месца ўладаў, узмацняе менавіта сацыяльна-эканамічную рыторыку. Следам за 
"Эўрапейскім маршам" у Менску 4 лістапада мусіць прайсьці "Сацыяльны марш". 

ПАЛІТЫКА

Беларусь зможа купляць расейскую 
зброю па ўнутрырасейскіх коштах   

Беларусь зможа купляць расейскую 
зброю па ўнутрырасейскіх коштах. 
Гэта адзін з вынікаў саміту СНД, які 
ў суботу адбыўся ў Душанбэ. 

Краіны-ўдзельніцы Арганізацыі дамовы 
аб калектыўнай бясьпецы (АДКБ) змогуць 

купляць расейскую зброю й вайсковае аб-
сталяваньне па расейскіх коштах за больш 
актыўны ўдзел ў вайсковых апэрацыях у 
рэгіёне.

Прэзыдэнт Расейскай Фэдэрацыі 
Ўладзімір Пуцін паведаміў, што Та-
джыкістан, Армэнія, Беларусь, Казахстан і 
Кіргізія змогуць купляць неабходнае аб-
сталяваньне ня толькі для патрэбаў вой-
ска, але й спэцслужбаў.

Сустрэча кіраўнікоў краін АДКБ працягва-
лася ня больш за гадзіну, большасьць часу 
ва ўдзельнікаў сустрэчы заняло падпі-
саньне дакумэнтаў. Нягледзячы на гэта, 
Уладзімір Пуцін лічыць, што саміт 
прынёс “сур’ёзны й канкрэтны вынік”.

АДКБ значна актывізавалася пасьля таго, 
як паміж Захадам і Масквою зьявіліся 
чарговыя непаразуменьні. Расея пачала 
ўзмацняць супрацоўніцтва ў галіне бясь-
пекі з кіраўнікамі Беларусі й некалькіх 
краінаў Азіі пасьля таго, як у Грузіі й ва 
Ўкраіне адбыліся прадэмакратычныя 
рэвалюцыі.

АФІЦЫЙНА

Улады дазволілі “Эўрапейскі марш”

Менскі гарадзкі выканаўчы камітэт 
дазволіў правесьці “Эўрапейскі 
марш” 14 кастрычніка. Пра гэта 
паведаміў адзін з арганізатараў 
акцыі, апазыцыйны дзеяч Віктар 
Івашкевіч.

Менгарвыканкам прапануе, каб калёна 
ўдзельнікаў прайшла з-пад Акадэміі на-
вук Беларусі да плошчы Бангалёр. На 
дадзены момант, аднак, невядома, ці ар-
ганізатары маршу згодзяцца на прапана-
ваны маршрут. Рашэньне будзе прынята 
падчас нарады лідараў апазыцыі.

Тым часам напярэдадні акцыі ў рэгіёнах 
і ў сталіцы Беларусі адбываюцца арышты 
актывістаў. У прыватнасьці, учора ўвеча-
ры быў затрыманы Аляксандр Атрош-
чанкаў. Міліцыя ўварвалася ў кватэру апа-
зыцыянэра, нібыта шукаючы ў памяш-
каньні труп. Труп не знайшлі, але 
знайшлі друкаваныя матэрыялы, за якія 
Атрошчанкаў будзе асуджаны.

АПАЗЫЦЫЯ

Улады размаўляюць 
і арыштоўваюць

Заяўнік “Эўрапейскага маршу”, 
актывіст грамадзянскай кампаніі 
“Джынс за Свабоду” Яўген Афнагель 
быў прысуджаны ўчора да 10 сутак 
арышту. Апазыцыянэр быў 
зьмешчаны ў прыёмнік-
разьмеркавальнік МУС на вуліцы 
Акрэсьціна вечарам – паведамляе 
сайт Хартыі’97. Вонкавае назіраньне 
за актывістам вялося з таго 
моманту, калі Афнагель выйшаў 
з Менгарвыканкаму, дзе ён 
удзельнічаў у перамовах з уладамі 
наконт правядзеньня “Эўрапейскага 
маршу”. Супрацоўнікі міліцыі 
схапілі апазыцыянэра па 
сфальсіфікаваных 
абвінавачваньнях. Раней сам 
Афнагель казаў, што ўлады выказалі 
жаданьне канструктыўна 
абмеркаваць варыянты 
правядзеньня маршу. 

Чалец аргкамітэту “Эўрапейскага маршу” 
Віктар Івашкевіч лічыць, што арышт ак-
тывістаў – гэта незразумелыя й недарэч-
ныя дзеяньні ўлады, якія перашкодзяць у 
наладжваньні супрацоўніцтва з Эўразьвя-
зам.

В.Івашкевіч: Гэта неразумныя дзеяньні 
ўладаў, якія не паспрыяюць іх супра-
цоўніцтву з эўрапейскімі краінамі.

Заяўніка Эўрапейскага маршу Яўгена Аф-
нагеля судзілі на закрытым судзе без 
удзелу адваката. У спэцпрыёмніку-разь-
меркавальніку зараз знаходзяцца таксама 
некалькі іншых дэмакратычных ак-
тывістаў.  

Заклеім рот скотчам 

“Малады фронт” заклікае ўсіх 
удзельнікаў “Эўрапейскага маршу” 
прынесьці на нядзельную акцыю 
кавалак скотчу.

Маладыя актывісты заклікаюць у часе 
дэманстрацыі на некалькі хвілінаў 
заляпіць рот скотчам у знак салідарнасьці 
з палітвязьнямі й рэпрэсаванымі, у знак 

супраціўленьня бязладзьдзю й бяспраўю 
сучаснага рэжыму, паведамляе прэсавая 
служба арганізацыі.  

ЭКАНОМІКА 

Беларусь стане марской краінай? 

Беларусь плянуе наладзіць пастаўкі 
нафты зь іншых краінаў марскім 
шляхам. Для ажыцьцяўленьня 
згаданай ініцыятывы беларускія 
экспэрты пачынаюць дасьледваць 
мэтазгоднасьць выкарыстаньня 
латвійскіх портаў. 

Днямі ў Рызе гэтаму пытаньню была 
прысьвечаная сустрэча Мiжурадавай 
беларуска-латвiйскай камiсii па 
эканамiчным i навукова-тэхнiчным 
супрацоўнiцтве.

Міністар эканомікі Беларусі Мікалай 
Зайчанка падчас канфэрэнцыі ў Рызе 
заявіў, што пакуль рана казаць пра 
дакладныя крокі беларускага боку 
ў дадзеным напрамку, аднак набыцьцё 
латвійскіх марскіх тэрміналаў уяўляе 
вялікую цікавасьць для Беларусі.

Калі экспэрты прыйдуць да высновы, што 
выкарыстаньне латвійскіх партоў 
выгаднае для Беларусі, то Менск і Рыга 
створаць сумеснае прадпрыемства, якое 
будзе займацца кіраваньнем тэрміналамі.

15 кастрычніка ацяпленьне 
ў кватэрах ня ўключаць 

Уключэньне ацяпленьня, якое 
плянавалася на 15 кастрычніка, 
адбудзецца пазьней.

Як паведамілі ў Міністэрстве жыльлёва-
камунальнай гаспадаркі, дакладнай даты, 
калі ўключаюць ацяпленьне, няма. 

Звычайна батарэі пачынаюць грэць 
пасьля таго, як на працягу пяці дзён 
сярэднесуткавая тэмпература трымаецца 
на адзнацы ніжэй за +8, паведамляе 

“Комсомольская правда в Беларуси”. 
Пакуль па прагнозе гэтага не чакаецца. 
Тым ня менш, ацяпленьне будзе 
ўключана ў дзіцячых садках, школах 
і лякарнях ужо зь 9 кастрычніка. 

ГРАМАДЗТВА

Штрафы за піцьцё піва на вуліцы

У Беларусі плянуецца ўсталяваць 
адказнасьць за расьпіваньне піва ды 
іншых слабаалькагольных напояў 
на вуліцы і ў непрыстасаваных для 
гэтага месцах.  

Штраф за такое правапарушэнне можа 
скласці да 10 базавых велічыняў /310 тыс. 
беларускіх рублёў/. Пра гэта паведамляе 
агенцтва БелаПАН.

Апрача таго, будзе актывізаваная 
апэратыўна- вышуковая праца па 
спыненьні каналаў пастаўкі й рэалізацыі 
кантрабанднай алькагольнай прадукцыі. 
Органы ўнутраных спраў правераць 
дзейнасьць юрыдычных і фізычных 
асобаў, якія раней прыцягваліся да 
адказнасьці за парушэньне заканадаўства 
ў сфэры вытворчасьці й абароту 
алькаголю. 

КУЛЬТУРА 

Беларускі „Кліп-маратон”

У межах кампаніі абароны 
беларускіх музыкаў моладзь партыі 
БНФ ладзіць першы беларускі 
„Кліп-маратон”. Напрыканцы 
кастрычніка адбудзецца паказ 
рарытэтных і найноўшых 
відэакліпаў беларускамоўных 
музыкаў.

Сярод удзельнікаў значацца гурты “NRM”, 
“Крамбамбуля”, “Гарадзкія”, “Стары 
Ольса”, “Zet”, “ZigZag”, “Нэйра Дзюбель”, 
“Крок”, “B:N”, “Новае неба”, “PLAN”, 
“IQ48”, “Палац”, “Зьніч”, “Бонда” ды 
іншыя. 

Усе кліпы будуць разьмеркаваныя 
паводле пэўных намінацыяў, пераможцаў 
якіх вызначаць госьці фэстывалю. 
Таксама адбудзецца пазаконкурсны паказ 

найноўшых відэаролікаў "генэралаў 
айчыннага року".

Існуе шмат сайтаў, прысьвечаных падзеям у 
Беларусі, аднак яны малавядомыя ў 
Заходняй Эўропе, асабліва тым, хто 
займаецца фармаваньнем палітыкі адносна 
Беларусі й ня ведае беларускай ды 
расейскай моваў.

Сэрвіс belarus  -  live   запаўняе гэты прагал. 
Штотыднёвую рассылку на ангельскай, 
польскай, беларускай ды расейскай мовах 
можна замовіць на сайце. 

